
	Bybelstudie

Is die God van die Ou Testament ook die God van die Nuwe Testament?
Saamgestel deur: Harry van Huyssteen

Eenheid in die Bybel – Die Gees van God
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

In hierdie studie word gekyk na: Die Gees van God
Soms word die vraag gevra of die Here vandag steeds met die mens praat en die feit dat ‘n mens ‘n persoonlike verhouding met die Here kan hê, word bevraagteken. Die Gees van die Here was van die begin af daar en is ook juis die Een wat die outeurs van die Bybel geïnspireer het om te skryf.
Dit is ook dieselfde Heilige Gees wat profeties akkuraat uitgestort is op die mens na Christus se opstanding uit die dood. Op die dag van die Fees van Weke, wat reeds meer as 1200 jaar voor Christus gevier is as die dag wat hulle die wet by berg Sinai ontvang het, is die Heilige Gees uitgestort op die dissipels. Dit het toe Pinkster geword. 

Sien ook byvoorbeeld wat profeteer Joël ongeveer 515 jaar voor Christus: Joël 2:27-30: “27Dan sal julle besef dat Ek by Israel is. Dat Ek die Here julle God is, dat daar buiten My nie ‘n ander is nie. My volk sal nooit weer in die skande kom nie. 28Wanneer dit alles gebeur het, sal Ek my Gees laat kom op al die mense, julle seuns en julle dogters sal as profete optree, julle oumense sal drome droom, julle jong mans sal visioene sien. 29In daardie tyd sal Ek my Gees laat kom selfs op dié wat nie in aansien is nie. 30Ek sal tekens gee, in die hemel en op die aarde: bloed, vuur en rookwolke.”
2. Die Gees van die Here in die Ou Testament.
Die Gees van die Here en ook die Wese van God was altyd bekend aan die mens. Daar is openlik getuig van wat die Gees van die Here gedoen het en selfs vir mense gesê het. Kyk na ‘n paar voorbeelde:
2.1 Gedurende die tyd van die aartsvaders (2000+ jaar voor Christus)
Job 33:4: “Die Gees van God het my gemaak, die asem van die Almagtige het my die lewe gegee.”
Job 34:14-15: “14As Hy sou besluit om Sy Gees, Sy asem, na Hom toe terug te neem, 15dan sou al wat leef, sterf, en die mens weer stof word.”
2.2 Gedurende die tyd van Dawid (1000 jaar voor Christus)
1 Kronieke 12:18: “Daarna het die Gees vir Amasai, die leier van dertig, in besit geneem, en hy het gesê: ‘Vir U, Dawid! By u, seun van Isai! Vrede, vrede vir u, en vrede vir hom wat by u staan, want u God help u!’ Dawid het hulle toe aanvaar en hulle opgeneem onder die leiers van sy bende.”
2 Kronieke 24:20: “Die Gees van God het vir Sagaria seun van die priester Jojada in besit geneem. Sagaria het voor die volk gaan staan en vir hulle gesê: ‘So sê God: Waarom oortree julle die gebooie van die Here? Dit sal nie met julle goed gaan nie. Omdat julle die Here verlaat het, sal Hy julle verlaat.’”
2.3 Na die ballingskap (460 jaar voor Christus) verwys na 1250 jaar voor Christus
Nehemia 9:20: “U het U goeie Gees gegee om hulle te onderrig. U het U manna nie van hulle teruggehou nie.” 
Nehemia 9:30: “U was geduldig met hulle, baie jare lank, U het hulle gewaarsku deur U Gees, deur middel van U profete, maar hulle het nie geluister nie.”
Dit is duidelik dat die Gees van die Here die mens leiding gegee het en ook onderrig het. Indien ‘n mens onderrig ontvang, is dit met betrekking tot ‘n spesifieke realiteit en het te doen met feite. In Bybelse konteks, met ander woorde in ‘n ewigheidskonteks, is ware kennis dit van die Wese van God. 
Hebreërs 1:1-3: “1In die verlede het God baiekeer en op baie maniere met ons voorvaders gepraat deur die profete, 2maar nou, in hierdie laaste dae, het Hy met ons gepraat deur die Seun. God het Hom deur wie Hy die wêreld geskep het, ook erfgenaam van alles gemaak. 3Uit Hom straal die heerlikheid van God en Hy is die ewebeeld van die wese van God. Hy hou alle dinge deur Sy magswoord in stand. Nadat Hy die reiniging van sondes bewerkstellig het, het Hy gaan sit aan die regterhand van die Majesteit in die hoë hemel.”
3. Praat die Here dan vandag nog met mense?
3.1 Jesus Christus het dit duidelik gestel dat Hy steeds met mense praat.
Johannes 10:22-30: “22Dit was daardie tyd die fees van die tempelwyding in Jerusalem, en dit was winter. 23Jesus het in die tempel in die Pilaargang van Salomo geloop. 24Die Jode het daar om Hom saamgedrom en vir Hom gesê: ‘Hoe lank gaan u ons nog in onsekerheid hou? As u die Christus is, sê dit reguit vir ons.’ 25Jesus antwoord hulle toe: ‘Ek het dit vir julle gesê, en tog glo julle nie. Die dade wat Ek in die Naam van my Vader doen, bewys wie Ek is. 26Maar julle glo nie, omdat julle nie van My skape is nie. 27My skape luister na My stem; Ek ken hulle, en hulle volg My. 28Ek gee hulle die ewige lewe, en hulle sal in alle ewigheid nooit verlore gaan nie. Niemand sal hulle uit My hand ruk nie. 29Dié wat My Vader vir My gegee het, is die belangrikste van almal, en niemand kan hulle uit die hand van die Vader ruk nie. 30Ek en die Vader is een.’”
3.2 Jesus het geprofeteer dat die Heilige Gees uitgestort sal word

Johannes 14:25-27: “25Dit sê Ek vir julle terwyl Ek nog by julle bly; 26en wanneer die Vader in my Naam die Voorspraak, die Heilige Gees, stuur, sal Hy julle alles leer en julle herinner aan alles wat Ek vir julle gesê het. 27Vrede laat Ek vir julle na; my vrede gee Ek vir julle. Die vrede wat Ek vir julle gee, is nie die soort wat die wêreld gee nie. Julle moet nie ontsteld wees nie, en julle moet nie bang wees nie.”
3.3 Die Heilige Gees is duidelik volgens die profesieë uitgestort

(sien dokument: Die Messiaanse realiteit in die feeste van die Here, www.matthew28.co.za)

Handelinge 2:2-4: “2Skielik was daar ‘n geluid uit die hemel soos van ‘n geweldige stormwind, en dit het die hele vertrek gevul waar hulle gesit het. 3Hulle het iets soos vuur gesien wat in tonge verdeel en op elkeen van hulle gekom het. 4Almal is met die Heilige Gees vervul en hulle het in ander tale begin praat soos die Heilige Gees dit aan hulle gegee het om onder Sy leiding te doen.”
3.4 Die apostels het ook getuig dat die Heilige Gees met hulle praat:

Handelinge 15:7-8: “7Na ‘n lang bespreking het Petrus opgestaan en vir hulle gesê: ‘Broers, julle weet dat God my lankal uit julle geledere gekies het om die evangelie aan die heidennasies te verkondig sodat hulle kan glo. 8En God, wat die harte ken, het dit bevestig deur die Heilige Gees aan hulle te gee net soos aan ons.”
Handelinge 15:28-29: “28Die Heilige Gees en ons het besluit om geen vêrdere las op julle te lê as net hierdie noodsaaklike dinge nie: 29dat julle nie vleis moet eet wat aan ‘n afgod geoffer is nie, ook nie bloed nie en ook geen dier wat verwurg is nie, en dat julle onsedelikheid moet vermy. As julle julle van hierdie dinge weerhou, doen julle reg. Hartlike groete.” 
om

4. Getuig tot opbouing van die gemeente

‘n Mens kan nou die vraag vra: Sou die Here so duidelik deur die eeue, deur middel van Sy Gees met die mens praat, profeties die Heilige Gees op die mens uitstort, wat duidelik ten doel het om ons te leer oor alles wat Jesus gesê en gedoen het, maar dan vandag passief sonder enige doel teenwoordig wees? Nee beslis nie!!!!

Daar is ook reeds ongeveer 750 jaar voor Christus geprofeteer dat die Here by ons sal wees:
Jesaja 7:14: "Die Here sal daarom self vir julle ‘n teken gee: ‘n Jong vrou sal swanger word en ‘n seun in die wêreld bring en sy sal hom Immanuel noem. " Immanuel beteken: "God is by ons." 
Die Here sal nie by ons wees sonder ‘n doel nie. Die Heilige Gees werk aktief in die mens wat hom vir die Evangelie beskikbaar stel. In Openbaring 3:20 sê die Here: “Kyk Ek staan by die deur en Ek klop. As iemand My stem hoor en die deur oopmaak, sal Ek by hom ingaan en saam met hom die feesmaal hou, en hy saam met My.”
Die Evangelie van Jesus Christus getuig van die feit dat Jesus Christus die Wese van God is wat op aarde tussen ons kom woon het. Hy het bewys dat Hy die enigste gewer van lewe is deur self, volgens die profesieë, uit die dood op te staan. Hierdie is ‘n realiteit wat die gelowige onwillekeurig dwing tot ‘n persoonlike getuienis van die impak wat hierdie wonderdaad in sy/haar lewe gedoen het. Dit is ‘n ewigheidsbesef wat jou laat besef dat die Here vir ewig ons Vader is, en kan wees omdat Hy alleen lewe gee. Jesus het uit die dood opgestaan en sodoende versoening tussen ons en die Vader bewerkstellig sodat ons ook uit die dood kan opstaan en die ewige lewe beërwe. 
Paulus verdedig hom voor Feliks en sy vrou Drusilla in Sesarea: Handelinge 24:20-21: “20Of laat hierdie mense nou dan sê aan watter misdaad ek in my verhoor voor die Joodse raad skuldig bevind is. 21Al wat ek daar vir hulle gesê het, was: Ek staan vandag hier voor julle tereg omdat ek aan die opstanding van die dooies glo.”
Jesus het ook vir ons die versekering gegee dat Hy weer gaan kom om ons te kom haal, die wat op daardie stadium nog leef en die wat reeds gesterwe het. Die versekering wat die Messias vir ons gegee het deur uit die dood op te staan en aan baie mense te verskyn het, ook gemaak dat ons kan glo dat Hy wel gaan doen wat Hy gesê het. Die persoon wat die Woord van God bestudeer en die Messias sy persoonlike Saligmaker maak, sal kan profeteer, volgens die Geskrifte, dat die Messias weer sal kom en dat Hy aan ons die ewige lewe gee. Kyk wat skryf Paulus:
1 Korintiërs 14:1-3: “1Julle moet die liefde nastreef. Lê julle toe op die gawes van die Gees, maar veral daarop om te profeteer. 2Iemand wat ongewone tale of klanke gebruik, praat nie met mense nie, maar met God. Niemand verstaan hom nie, want deur die Gees sê hy onbegryplike dinge. 3Iemand wat profeteer, rig hom tot mense en praat woorde wat geestelik opbou en bemoedig en vertroos.”

